
Ramazanska Akcija 2022 / 1443

02. aprila nam stiže najdraži gost, sveti mjesec 
posta i potpunog predavanja našem Stvoritelju 
Allahu, mjesec Ramazana.

Kao i svih ovih 30 godina od osnivanja Mer-
hameta Njemačke i ove godine, uz Vašu nese-
bičnu pomoć pokušaćemo da što više siro-
mašnih, bolesnih, nezbrinutih i nesposobnih 
osjete duh posta i blagodat iftara.

Korona i u posljednjih nekoliko mjeseci jako 
izraženo poskupljenje životnih namirnica i en-
ergenata, natjeralo je još veći broj ljudi da svoj 
spas potraže na vratima Merhameta širom BiH.
Svi budžeti su smanjeni i Merhamet BiH ovog 
Ramazana čeka vrlo težak zadatak da nahrani 
brojna usta, a za najsiromašnije sačuva mrvu 
dostojanstva i pripremi im pristojan iftar.
Budite dio ove časne ljudske priče, kao što ste 
bili svih ovih 30 godina zajedničke podrške radu 
Merhameta Njemačke.

Donirajte 30 eura za Vaših i naših 30 godina 
zajedničkog časnog puta!
A naši vrijedni Merhametovci širom BiH 
sa Vaših 30 eura će za svakog siromašnog 
pripremiti 10 iftara. 
Samo dragi Allah zna koliki je Vaš sevap u ovoj 
priči. U ime brojne sirotinje širom BiH, a posebno 
u ime Merhameta BiH, te Merhameta Njemačke 
beskrajno se zahvaljujemo Bogu što Vas imamo! 
Neka Vam je častan post, uzvišen Ramazan i od 
srca: 

Bajram Mubarek Olsun!Bajram Mubarek Olsun!

Ove godine se navršava 30 godina otkako je jedna manja grupa vrijednih Bosanaca-patriota iz tadašnjeg 
glavnog grada Bonna osnovala Merhamet Njemačke. Rat i humanitarna katastrofa motivirali su ove ljude 
da što brže animiraju brojnu bosansko-hercegovačku dijasporu kako bi pomogla domovini koja krvari, a 

građanstvo prolazi kroz najteža ratna iskušenja.
Bez imalo skromnosti možemo reći da je u vrlo kratkom roku formiran tim koji je činio vanserijske napore da 
pomogne napaćenoj domovini. Milioni novčane pomoći, hrana, obuća i odjeća, sanitetski materijal i druge 

potrepštine gotovo svakodnevno su nalazile svoj put ka ratnom frontu.
Briga o ranjenicima, o dezorjentisanim izbjeglicama, o djeci koja su učila bosanski jezik bila je sastavni dio 

svakodnevne aktivnosti Merhameta Njemačke na domaćem terenu.
Nakon rata slijedio je novi izazov u izgradnji i obnovi porušene zemlje. Uz pomoć brojnih donatora i 

njemačkih prijatelja milioni njemačkih maraka, a potom i eura slijevali su se u porušene krajeve. Posebno 
smo, kao i danas osjetljivi na muke i probleme povratničke populacije. 

Izgrađene kuće, obnovljena ognjišta, nekoliko hiljada stipendija za šehidsku djecu, djecu boraca i branioca 
BiH ostaju kao trajno djelo Merhameta Njemačke, odnosno naših nesebičnih donatora širom Evrope. Sve 

ove godine nismo zaboravljali ni našu braću u Sandžaku (Srbiji i Crnoj Gori), te Albaniji, Sjevernoj Makedoniji 
i Kosovu. Ne smijemo zaboraviti ni na značajnu pomoć poslanu u brojne zemlje pogođene prirodnim kata- 
strofama i ratnim razaranjima. Nismo nikad gledali na religiju, boju kože, niti naciju. Bog je jedan i u tom leži 

naša odgovornost univerzalnosti prema ljudskoj nesreći.
Kako zbog korone nismo u mogućnosti organizovati veliku manifestaciju povodom 30 godina Merhameta, 
ovim putem želimo se zahvaliti svim donatorima koji su nas sve ove godine u stopu pratili, svim njemačkim 

prijateljima i političarima kojima BiH leži na srcu. Posebna zahvala ide brojnim volonterima Merhameta 
Njemačke, te Merhameta BiH koji su u naše i Vaše ime danonoćno učestvovali u realizaciji naših silnih projekata.

I na kraju, bez lažne skromnosti zahvala i respekt ide osnivačima Merhameta Njemačke, te dosadašnjim 
predsjednicima, članovima Upravnih odbora, te bivšim uposlenicima i volonterima Merhameta Njemačke. 

SVIMA VAMA JEDNO VELIKO HVALA ZA VAŠIH I NAŠIH 30 GODINA!

